
Suġġett: Il-prijoritajiet tal-UE għat-68 sessjoni tal-Kummissjoni tan-Nazzjonijiet Uniti dwar l-Istatus 
tan-Nisa

F’Marzu 2024, delegazzjoni tal-Kumitat għad-Drittijiet tan-Nisa u l-Ugwaljanza bejn is-Sessi tal-
Parlament Ewropew se tattendi t-68 sessjoni tal-Kummissjoni tan-Nazzjonijiet Uniti dwar l-Istatus tan-
Nisa (CSW68). Is-CSW68 se tiffoka fuq l-aċċelerazzjoni tal-ksib tal-ugwaljanza bejn il-ġeneri u tat-
tisħiħ tal-pożizzjoni tan-nisa u tal-bniet kollha permezz tal-integrazzjoni tal-perspettiva tal-ġeneru fil-
ġlieda kontra l-faqar, fit-tisħiħ tal-istituzzjonijiet u fl-allokazzjoni tal-finanzjamenti.

1. X’inhuma l-punti ewlenin tal-pożizzjoni tal-UE fl-ambitu tas-CSW68? Kif tista’ titjieb il-
kooperazzjoni interistituzzjonali biex jiġi żgurat li l-Parlament ma jiġix eskluż, b’mod partikolari 
matul in-negozjati u l-konklużjonijiet, u li l-prijoritajiet tiegħu jiġu inkorporati? Il-Parlament meta se 
jirċievi d-dokument ta’ pożizzjoni tal-UE?

2. X’jista’ jsir biex jiġi żgurat approċċ b’saħħtu u koordinat tal-UE u impenn ambizzjuż, inklużi miżuri 
speċifiċi, bil-għan li jiġi garantit progress reali lejn l-ugwaljanza bejn il-ġeneri f’dan il-qasam? Kif 
nistgħu nippromwovu, nimplimentaw u ninfurzaw politiki eżistenti u futuri biex jikkoreġu dawk l-
istrutturi ekonomiċi li jkomplu jipperpetwaw l-inugwaljanzi bejn il-ġeneri, bil-ħsieb li jiġu indirizzati 
l-bosta kawżi ewlenin tal-faqar tan-nisa, li jinkludu s-sovrarappreżentanza tan-nisa fix-xogħol 
prekarju b’paga baxxa u part-time u s-sottorappreżentanza fi rwoli ta’ teħid ta’ deċiżjonijiet, l-
interruzzjonijiet fil-karrieri tan-nisa biex jieħdu ħsieb it-tfal jew l-anzjani, id-differenzi fil-pagi u fil-
pensjonijiet, u l-“faqar roża”, inkluż il-faqar mestruwali?

3. Il-Kummissjoni, kif qed tippjana li tħaffef l-implimentazzjoni u r-rispett tal-impenji internazzjonali li 
diġà ttieħdu, u liema miżuri u impenji baġitarji ġodda huma ppjanati fil-ġlieda kontra l-faqar u l-
esklużjoni soċjali tan-nisa, b’kont meħud tal-forom kollha ta’ diskriminazzjoni, sabiex jinkiseb 
progress fil-qasam tal-ugwaljanza bejn il-ġeneri u t-tisħiħ tal-pożizzjoni tan-nisa u l-bniet kollha, 
fid-diversità kollha tagħhom? X’inhuma l-konsegwenzi tal-inkapaċità li jiġu rispettati l-impenji? 
Liema mekkaniżmi ta’ monitoraġġ huma fis-seħħ, u kif qed jinżammu responsabbli l-partijiet 
ikkonċernati għal għemilhom?

4. X’azzjonijiet konkreti fil-livell tal-UE qed tippjana li tieħu l-Kummissjoni biex tindirizza l-faqar tan-
nisa? Kif se jitqiegħdu għad-dispożizzjoni ta’ dawk l-aktar vulnerabbli miżuri effettivi b’mod 
aċċessibbli u effiċjenti? Kif se tissaħħaħ l-integrazzjoni tal-perspettiva tal-ġeneri, u kif se jintużaw 
u jiġu infurzati l-prinċipji tal-ibbaġitjar skont il-ġeneru biex din il-kwistjoni tiġi indirizzata b’mod 
aktar effettiv?

